
1     Naš rodnyj kraj
Nit krajšoho kuta 
jak naš rodnyj kraj, 
tot kutik na zemli
 pro nas malyj raj.

Hory, lisy, rodne sela 
chyžka derevjana,
 tu nas vychovali 
otec ai mama.

Šytky zme ša zmistili 
do maloj izbičky, 
iši vekšu stajňu
 mali korovičky.

Ale dobri nam bylo
 radi zme ša mali, 
z domu zme do švita
 malo odchodžali.

V tim chudobňim kraju 

rodiče nas chovali, 

od maleňka kolo domu 

zme už pomohali.
Što zemlička urodila 

na stoli zme mali,

 jak diti bohatych 

nas tak nechovali.

Divky i paribci 

zme tu zvyrastali, 

malo koli do sela 

dochtora volali.

Tota čista priroda 

to kupeľi byli, 

pramenistu vodu 

zo studňi zme pili.

Na banduroch, kapusťi

 tu nas vychovali,

 i čornyj chlib z peca 

barz zme radi mali.
Lis byl sanatorijum 

blizko zme ho mali, 

toty zdravy plody 

zdravičko nam dali.

Nezabudme nikda 

na tot rodnyj kut, 

tu naš kraju milyj

 pozdravenyj buď.

Nezabudeme na ťa 

zostaneš v pamjati, 

tu ša narodil otec 

a i naša mati.
2     Povič mi otec
Poviš mi raz otec

 jak to šytko bylo, 

što ša midži Vami

 z mamom porobilo?

Čitala jem pisma 

što ste soj pisali, 

podľa pisem z laskom 

važňi ste dumali.

Zobral jes soj z lasky

 otec moju mamu?

do teper holovu 

nad tym sobi lamu.

Nepridu sama nato 

što ša vlastňi stalo, 

že odrazu midži Vami 

štoskaj zaškripalo.

Povim ti divočko 

povim čistu pravdu, 

na odpoviď pro ťa 

tiko času najdu.

Mal jem rad mamu 

z lasky jem jej žal,

 jak vidiš sklamala.

Zrobila nam žaľ.

Mi pisma pisala 

druhoho už mala, 

a z nim divko moja 

ditinu už mala.

Ty prišla na švit 

ša mi nepriznala, 

že ditinu vychovati 

čudžim ľuďom dala.

Tot peršyj jej nevžal. 

V laski ša sklamala,

 inšak by ša ona 

zaňa nevydala.
A tak zme ša dvoje

 každyj deň hadali, 

mama nas ochabila

 dvoje zme zostali.

(pokračovaňa)
3     Povič mi mamo
Už jem byla dospela 

stritila jem mau, 

tak jem ša tvarila 

že nepoznam ja ju.
Dobryj deň divko moja 

mama pozdravila,

 jaka krasna divočka 

ša z tebe zrobila.

Otc ňa vychoval.

Ty nas zochabila.

Povič mamo teper: 
čom jes tak zrobila?

Taky krasny pisma
 jes mu se pisala, 
že už maš ditinu
 jes ša nepriznala.

Ked ťa druhyj nežal
 žala jes soj ňaňka, 
oklamala jes ho
 jak daka Ciganka.

Falošny vicovi 
listy jem pisala, 
to lem zo zufalstva
 jem sobi ho žala.

Od teper ťa mamom 
už nebudu zvala, 
ani machocha by ša
 tak nezachovala.

Bude ťa svedomja 

až do smerti hryzti,

 to jem ti chotila 

paničko povisti.
4     Šmijala ša liška
Šmijala ša liška 

zo zajaca maloho,

 čom ho mama porodila 

takoho dribnoho.

Tvojich brativ, sestry 

už jem pochrumkala, 

že i ty vyrosneš 

dovho jem čekala.

Zajačikiv tučnych 

už jem vyjimala, 

i tvoja hodina 

posledňa nastala.

Od rana jak durna

 biham tu po liši, 

nič teple v žaludku 

nemala jem iši.
Lem ňa zochab liško 

što by jes z ňa mala,

 svoji bily zuby

 bys nami zlamala.

Hajnikovy kurky 

kolo lisa pasut, 

ich tučny stehenka 

lem ša na nich trjasut.

Hajnik rano z puškom 

kračal soj do mista,

 dnes nebude striľal

 možeš byti ista.

Liška zajačikovi 

oklamati ša dala,

kurky hajnikova 

žena vartovala.

Už ša oblizovala

 jak kurky zbadala, 

hajnikova žena 

pušku z pleča zňala.

Veľo brokiv z kožucha 

sobi zvyberala, 

do večera v liši 

holodna zostala.

Nemožeme dneskaj 

viriti nikomu, 

dovera často vede

 ku tomu planomu.
5     Horjača krov
Dakotry paribci 

horjaču krov majut, 

nešytky na zabavi 

slušňi ša chovajut.

Pokaľ sobi zatancujut 

šumňi zašpivajut, 

vinko abo kavičku 

sobi popivajut.

Tych što sobi radi 

vinko popivajut, 

ani ich za chlopiv 

už neuznavajut.

U nich lem tot chlop 

što tverde vypije, 

svoju mužnosť neraz 

v bitkach ukazuje.

Z takymi divčata

 radi netancujut,

 bo lem pro divčata

paribci ša bijut.
Palinka nejednomu

 rozum zatemňuje, 

pri palinci dakotryj

 ša nekontroľuje.

Veľo potim sily 

každyj jeden majut, 

zbitočňi pohary 

stoly rozbivajut.

Nejednomu dochtori 

rany zošyvajut, 

majiteli od nich 

nahradu žadajut.

Za ťažke ubližiňa

 i harešt dostanut, 

asi oni rozum 

nikda nedostanut.
6     Euro
Už nas do Europskoj 

Uniji zobrali, 

našy korunočky

 iši nam zostali.

Tišačami moji ľude

 teper zme platili, 

každomu tišačky 

se daky chybili.

Euro tu, euro tam 

zajs ich bude malo, 

ťažko ša nam bude 

na euro zvykalo.

Zajs šytko na eura 
soj prepočitame,
 i tak už dorohyj
 tovar u nas mame.
Či nas kyjom abo druhom 
zajs nič neziskame,
 koli ša už Ameriki 
koli vyrovname?

Lem sľuby a sľuby 
roky ša už vlečut, 
a midži tym skutky
 do morja odvtečut.

Tiko už nam vlady 
dobrot nasľubovali, 
ani jedna z nich 
veľo nam nedali.

Či koruna abo euro 
chudobnomu bidno, 
ani za euro nebude
 u nas tunše jidlo.
7     Smutna ale vesela
Volala ša Eva Smutna

 take meno mala, 

asi ho omylom 

divčina dostala.
Otec byl cirkusant 

mama cirkusantka,

 take povolaňa mali 

dido ai babka.

Komediantska rodina 

cilyj švit schodili, 

na každim kontinenti

 ľudi pobavili.

Artisticku školu 
i ona skončila, 
rodinnu tradiciju 
tyž nenarušyla.

Na totu rodinu 
ona ša pridala, 
svij veselyj žyvot
 teper začinala.

Na jednim vystupiňu 
šytkych rozšmijala, 
jedna smutna žena 
od šmichu plakala.

Že bude bez roboty 
obavy nemala,
 lakavy ponuky 
do zahraniča mala.

I komika slavnoho 
za muža dostala,
 tak jak jej predkove 
žyvot rada mala.

Že Smutna ša volala
 to ji nevadilo, 
toto meno do švita 
dveri otvorilo.
8     Slzy mi stikajut
Plačut moji oči

 slzy mi stikajut, 

zakym oni plačut 

dobri oni znajut.

Ne lem oči plačut 

plače i serdečko, 

čom jes zochabila 

mene frajiročko.

Čom by neplakali 

radi zme ša mali, 

nenavisť do serdc 

ľude nam zašali.

Našu virnu lasku

 ľude zavidili, 

neslušňi kolo ňoj

 ňa ohovorili.

Mila ša doznala 

noči preplakala, 

že či je to pravda

 barz dovho dumala.

Jak jem išol večur

 dveri zamykala, 

nepušču ťa dnuka 

už jem ša doznala.

Nespal jem zos druhom 

nevir tomu mila, 

to lem jedna žena 

tak na ňa povila.
Že jem u nich spal 

sobi vydumala, 

ona svoju divku 

za ňa rychtovala.

Nespal jem z ňom nikda 

nevir tomu mila,

 budu ti prišahal

 kľaknu na kolina.

To lem šytko ona 

sobi vydumala, 

bodaj by do rana 

nohy dolamala.

Mila mi dverečka

takoj otvorjala, 

slzy zos chustočkom

 iši soj sterala.
9     Rička Svidničanka
Nevelika rička sobi

 teče zo Svidničok, 

iši neje rika 

lem malyj potičok.

Zo Svidničok po selo

 tekla kadi chcela, 

veľo koryt narobila 

soj po vyše sela.

Prez Križľlovu teče 

už jak poputana,

 cila je kamiňom

teper zvykladana.

Pered tym po seli

 robila što chcela, 

zato teper teče 

smutna nevesela.

Pri burkach ša často 

z koryta vyľala, 

nejednu lavočku 

zo sobom zobrala.

Koryto šyroke 

už ša nevylivat, 

ked škody robila 

už lem soj spominat.

I teper dakoli 

na ľudi ša hnivat, 

sem tam i kamiňa 

z berehiv pidmyvat.

Robila jes čuda 

ale už nebudeš, 

že jes byla paňi 

nato už zabudeš.

To už lem Romove 

„ Paňi“ ťa volajut, 

to inšake meno 

pro tebe nemajut.
10 Sestrička na chirurgiji
Take povolaňa jedno 

divča soj vybralo, 

žeby pri chvorobach

 ľuďom pomahalo.
Od malenka rada

 na sestričku ša hrala, 

už malym babikam 

tabletky davala.

Žeby ľuďom pomahala 

od mala snivala, 

na zdravotnu školu 

prihlašku soj dala.
Po skinčiňu perešla 

šytky oddiliňa,

 najvece zapačila

 ša ji chirurgija.

Pri operacijiach

 rada pomohala, 

na operačnu sestru 

ša vypracovala.

Stačilo dochtorovi

 palcom zakyvati, 

znala kotryj skalpel 

do ruky podati.

O pacentiv svojich 

dobri ša starala, 

„Anhelik zachrany“ 

meno tam dostala.

Ked zazvonil dachto 

dovho nečekala, 

pomič pacentovi

 takoj podavala.

I zlata sestrička 

dakotry jej zvali, 

i ji za zdravičko 

neraz ďakovali.

Pro každoho pacenta 

mile slovo mala,

 i ťažko chvoroho

 povzbuditi znala.
11 Prazdniny
Zaperli ša brany škol 

prazdniny nastali, 

od malych po vekšych

 na tot čas čekali.

Dakotry posledňi raz

 branom vykročili,

 kotry už vysoku 

školu ukončili.

Otvorila ša im

 do žyvota brana, 

žeby ukazali 

što im škola dala.

Vedomosti kotry 

na školi ziskali, 

žeby teper v praksi 

sobi vyskušali.

I stredoškolaci šmilo 
do žyvota vykročili,

 no brany za nimi 

ša nezatvorili.
Veľo perekročit 

vysokoškolsku branu,

 kotru po maturiti 

už majut vybranu.
Pered najmenšymi 

brany otvoreny,

 to lem cez prazniny

 majut zatvoreny.

Pro nich brana bude

 iši ša otvorjala, 

žeby škola vece 

vedomosti dala.

Teper majut prazdniny

 nato nedumajut, 

dva mišaci lita 

pered sobom majut.
Peršyj raz brany škol

 prekročat školkari,

 žeby vo vekši školi 

vedomosti brali.

Cilyj žyvot diti 

vedomosti zberame, 

ani my najstaršy 

tyž šytko nezname.

Škola lem priprava 

až žyvot ukaže,

 nekaždyj v žyvoti 

se šytko dokaže.
12 Kohuťa bitka
Bijut ša dva kohuti

 kotromu pomoči?

obidvome zlostny 

vydzobut mi oči.

Obidvome kamaraťa

 pirja z nich litali, 

kebym ša zamišal

 moji by litali.

Slušny slova nepomohli.

Dale bojovali.

Nemišaj ša do nas!

Tak mi povidali.

Taky kamaraťa

 ta čom ša bijete?

kurok bihat veľo

 ta soj vyberete. 

Prestali ša biti 
na ňa pozerali,
 može ty z ňom chodiš?

oba ša žvidali.

A nebylo koli
 pirja z ňa litalo, 
čom ja ša zamišal
 toto mi trebalo?

Krylo mi zlamali 
pirja otorhali, 
iši soj povili: 
ale zme mu dali.

Z tom kurkom ja chodil 
pravdu oba mali,
 no isty nebyli
 lem soj tak dumali.

De ša dvome bijut 
naj sobi rozdajut, 
ostatňi kohuti 

naj ša nemišajut.

Bo dopadut jak ja.

Trebalo mi toho?

vece ša nebudu 
mišal do nikoho.
13 Hluposť v terňu
Nemala, nevelika 

sered lisa debra, 

a v ti debri roslo

 dookola terňa.
Midži terňom sama 

hluposť rozkvitala,

 neznala jak by ša 

von z terňa dostala.

Todi o hluposti

 barz iši neznali, 

ľude na daleko 

terňa obchodžali.

Raz v ti debri čorti 

v noči karty hrali, 

že hluposť tam sama 

z terňa jej zobrali.

Totu hluposť čorti 

švitom roznašali, 

do každoho kuta 

semenka zašali.

Tak po cilim šviti 

semena zašali, 

žeby mudry i hlupy

 ša kus pomišali.

Semena ša ujali

 ša zakorenili, 

pomišany ľude 

po šviti chodili.
Mudrosť zos hluposťom 

od todi bojujut, 

že plano zrobili 

čorti ša radujut.

V každim kuti švita 

hlupych veľo mame, 

zato ani terňa 

barz radi nemame.

De vidime teren

 ta ho vyrubame, 

no hluposti na šviti 

i tak veľo mame.

14 Jak tri švičky
Jak tri švičky v poli

 topoľi stojali, 

na ich veršky radi 

vorony šidali.
Vitor z nimi kolysal 

pevne koriňa mali, 

zvaliti ani burky

 ich nedokazali.

Toty tri topoli

 ja tam zasadila, 

ked jem agronomku 

na družstvi robila.

Družstevnici radi

 tam odpočivali, 

v horučavi cholodok

 ich lisťa davali.

Iši dovho tri topoľi 

v tim poli stojali, 

no družstva pomaly 

už ša rozpadali.
Pole pid topoľami 

už travom zaroslo,

 i terňa sem tam 

dajake vyroslo.

De ša žytko rodilo 

vyrosla burina, 

ani ja agronomku

 už tu nerobila.

Pomaly topoli 

v poli vysychali, 

na suchy konari 

už kavky šidali.

Na derevo topoli

Romove zrizali, 

na pamjatku po nich

 tri pňaky zostali.

Vorony ani kavky 

už tam nešidajut, 

ani ponad selo 

už dnes nelitajut.
15 Zochabil ňa frajir
Zochabil ňa frajir
 ale nebanuju, 
druhoho hledati 
sobi poprobuju.
Nebyl chto znat jakyj 
velikyj krasavec, 
najdu sobi teper 

už na každyj palec.

Na tlustoho, maloho

 jak teper jem mala, 

atletickoj postavy 

budu soj hledala.
Može na každyj palec 

nebudu ich mala, 

ľubiti ich naraz

 bym nedokazala.

Jednoho abo dvoch

 budu soj trimala, 

no netak jak mama 

što piv tucta mala.

Ani jednoho z nich 

za muža nežala, 

ale ňaňka mojoho 

barz dovho hledala.

Zato divko moja

 barz soj nevyberaj, 

jake mat serdečko

 lem nato pozeraj.

Bo každyj krasavec 

ženu svoju klame,

 nevistam i divkam 

dale serca lame.

Z takoho žyvota 

nič by jes nemala, 

do smerti divočko 

by jes banovala.

Žebys byla štastna

 ditočky chovala, 

žebys ho tak rada 

jak ja ňaňka mala.
16 Strašnyj sen
Hrmilo, bliskalo 

storhla ša vichrica,

 vody byla povna 

už naša pivnica.
I bočka od kapusty 

po vodi plavala,

 hori schodami voda

 pomaly stupala.

Chyža poschodova

 hori zme chtikali, 

sušide po voďi

 v chyži už plavali.

Na plechovi vaňi 

po dvoje plavali, 

na poschoďa zme ich 

prez oblak ťahali.

Iši dobri, že stricha 

napor vytrimala, 

zos ostatnich domiv 

už bľachy storhala.

Taku skazu do teper 

zme iši nevidili, 

šytky čorti v pekli 

asi ša ženili.

Neznam ani koli 

burka perestala,

 bo ten strašnyj sen

 mama perervala.

Stavaj divko hori 

už šesta odbila, 

korovy už nedoj
 ja už  podojila.

Na posteli iši 

dovho jem sidila, 

že iši žyjeme 

anim nevirila.
17 Malyj ostrovik
Rosne kolo vody 

moloda kalina,

 kolo ňoj ostrovik 

malyj urobila.
Berehy pomaly 

pokus pidmyvala,

 v serediňi mala

 kalina zostala.

Z každoj strany ku ňi

 hlinu nahornula,

 molodu kalinu

 ľuďom zachranila.
Rosla soj kalina 

bo vlahy dosť mala, 

každyj rik zakvitla

 i plody davala.

Z jej plodiv kaliny

 maly zvyrostali, 

radi na kalinu

 ptašky prilitali.

Malu oazu ticha 

voda tu zrobila, 

na ostrovi kalina 

už sama nebyla.

Ľude na ostrovik 
lavočku zrobili,
 tot malyj ostrovik
jak park upravili.

Stary i molody
 tu oddychovali, 
milenci se večur 
malyj raj tu mali

Jaky to zazraky
 urobit priroda,
 ličit ai chranit 
žyvot davat voda.

Keby takych oaz
 vece urobila,
 lem keby nam škody
 vece nerobila.
18 Plavaj rybko
Plavaj rybko plavaj

 hori tom Ondavom,

 ja budu kračala

 po berežku travom.
Midži osami sobi

 kus odpočineme, 

choc jes rybko nima

 rozhovor začneme.

Bo i mene mamka 

nimu porodila,

 zato jem ša z tobom

 tu skamaratila.

Ty budeš plutvami

 slova ukazovala,

 ja budu rukami

 ti odpovidala.
My nimy ša zname 

už dohovoriti, 

možeš i ty rybko 

reč nimu skusiti.
Zos rybkom v Ondavi 

zme soj rozumili, 

o osudoch svojich 

tam zme hovorili.

I ona jak i ja 

sirota zostala,

 i jej druha mamka 

vo vodi chovala.

A tak pri Ondavi 

se zme ša stričali,

 tak jak dvi sestričky 

zme ša radi mali.

Zato že jem nima

 jem ša nehnivala, 

rybku kamaratku 

tyž jem nimu mala.
I nešťasťa ľudi 

do kopy davajut,

 vorony ku voronam

 tyž sobi šidajut.
19 Popid Makovicu
Popid Makovicu

 iši raz soj zajdu, 

može daku ženu

 iši sobi najdu.
Jem staryj parobok 

už ňa domeržilo, 

ženy z pid Makovici 

ša mi zachotilo.

Pochodil jem sela 

popid Makovicu, 

v Kurimci jem našol 

kus staršu vdovicu.

Chpala mi do oka 

ňa prenočovala, 

i večeru dobru 

na stil mi podala.

Taka kus pri sobi 

neškareda byla, 

predstavte soj ľude 

svaľba z toho byla.

Stare paribčiňa 

už za mnom zostalo, 

selo pid Makovicom 

z laskom ňa prijalo.

V pjadešatky už zme 

syna kolysali,

 i krasnu divočku

 pizniše zme mali.
Za starostu tam 

iši ňa zvolili,

 ľude nato prišli 

že dobri spravili.

Jak sela pid Makovicom

 i toto rozkvitalo, 

takoho starostu 

davno im trebalo.

Jak to znajut osudy

 ľudi pospojovati, 

šťasťa šadi čekat
 treba ho hledati.
20 Dudlava verba
Pri potoku dudlava 
verba soj stojala, 
nichto neodhadnul
 tiko rokiv mala.

V kroniki zme potim 
šytko soj zistili,
 jak vznikalo selo
 verbu zasadili.

Ale toto ťažko 
by ša uvirilo, 
selo pjatstvo rokiv
 tot rik oslavilo.

Tiko rokiv verba 
by nevytrimala, 
može pra, pra vnučka
 tu po ňi zostala.

Keby voda koriňa

 ji nepidmyvala, 

može by do teper

 pri vodi stojala.

Pri pjatstoročnici

 novu zasadili, 

bo verby od mala

 lem vodu ľubili.

Neťažko teper bude

 jej vik odhadnuti, 

stačit do kroniky 

sobi nahľadnuti.

Jak to dobri z ňoj 

šytko ša doznati, 

bo človek nemože

 šytko pamjatati.

Zato totu mudru

 knižku vydumali, 

historiju mist, sel 

žeby zme poznali.
21 Žali ženy travu
Žali ženy travu, žyto 

ale už dožali,

 ked nam Rusi dodavati

 serpy perestali.

Tverdy byli jak Stalin

 dovho vytrimali, 

tak jak Americky 

ša im nelamali.

Staľ po Rusky ociľ 
tak Stalina zvali, 
i kvalitny zbraňi 
Rusi vyrabľali.

I Karliv mist v Prahi 

Rusi budovali, 
skriženyj serp z molotkom
 pid mostom nechali.

Na zeleňi stokorunački
 tot vercajt zme mali, 
žeby ľude znali
 že ho budovali.

Dumate, že klamu?

presvičte ša sami, 
molotok zo serpom
 pid mostom zostali.

De ša na nich Nemci

 želizom hrabali,

 taku kvalitnu ociľ 

Nemci nepoznali.

Zos bľachami zato 

vojnu nevyhrali, 

Rusky tanky jak papir

 ich zošrotovali.

Keby mali lipšu

 vojnu by vyhrali, 

na Ruski oceli 

zuby vylamali.

Može iši ženy budut 

travu, žytko žati,

 može zajs budeme

 serpy dovažati.
22 Vegetarijanka
Tak ša mi na meso

 divka pohnivala, 

ani kusok tri roky 

do ust nezobrala.

Jak sudočok pered tym

 dobri vypadala,

 i v peredi i na zadi

 tak jak žena mala.

Vychudnuta jak koza 

lem ist zeleninu, 

žeby mala modernu

 i štihlu liniju.

Dvoma rukami v pasi 

by ste ju objali, 

či chlop abo žena 

by ste nepoznali.

Chrumkat morkov jak zajac 
zapivat kofolom, 
ani ju jak ženu 
nevidno za stolom.

Chodit po zahoroďi
 tak jak keby pasla, 
jabka nedozrity 
a už ich otrjasla.

Na zimu divočko 
nasušu ti šina.

Povidal ji otec 
už ho domeržila.

Kus silnišyj vitor 
divko ťa odduje, 
kus rozumnyj tvor
 tak neholoduje.

Ani v pereďi ani v zaďi 

nemaš nič jak žena, 
vypadaš jak luka 
v oseni skošena.

Otec ani mamo 
vy ša nestarajte,
 ked Vam chutit meso 
ta ša napchavajte.
23 Parohači
Idut dvome poľovnici

 lisom soj kračajut,

 poľovnicky zažytky 

sobi povidajut.

Čul jem , že ti žena 

parohy nasadila,

 rano jedna žena

 toto mi povila.

Cholem nejem sam

 i mi jedna povidala, 

že i tobi žena 

taku okrasu dala.

U poľovnikiv kamarat

 už parohy v moďi, 

nejednoho žena 

už pustila k voďi.

I my ne vynimka

 tyž ženy klameme, 

de ša dast ta sobi 

často pomožeme.

Cholem vece jeleňiv 

už po liši chodit, 

ked chce žena klamati

 nič z ňom neurobit.

I vysokym politikim 

parohy nasaďat,

 veliku moc majut 

a soj  neporaďat.

Že soj choďat za ženami 

to iši neznali,

 može by vystrely 

po liši buchali.

Hneskaj taka moda 

tomu nezabranime, 

nelem poľovnici 

parohy nosime.

Veľo parohačiv 

už bihat po šviti, 

každu jednu sernu

 nemožno striliti.
24 Akrobat
Mudryj ša narodil 
šťasťa arendoval, 
midži paragrafami
 jak zajac kľučkoval.
Za uplatky postaviňa 
ziskal soj vysoke, 
pro ňoho ani more
 nebylo hluboke.

De byli vyhody 

nikda nechyboval, 

na najvyšy funkciji 

často kandidoval.

Znal dobri, že majetok 

robit z ňoho kraľa, 

takoho bohača

 vlada ša bojala.

I na tonkim leďi 
lechko ša pohyboval, 
dakotry zakony 
i sam navrhoval.

Ked už praskal lid 
spevnil ho paragrafom, 
takym byl šykovnym 

Vlado akrobatom.

Žaden moľ do geroka

 ša mu nezavertal, 

jak kuzelnik geroky 

často perevertal.

Že každomu rozkazuje

 tak už sobi dumal, 

zato paragrafy

 často porušoval.

Chpala kosa na kamiň

 prišli na podvody, 

ked do vlady nastupili 

už ľude molody.

Vlado už byl staryj

 tak ho zochabili, 

ku žadnomu korytu

 už ho nepustili.
25 Kvitnu soj jak ruža
Mene moja mamka 

v moloci kupala, 

zato krasnu divku 

z mene vychovala.

Teper jem divočka 

kvitnu soj jak ruža, 

keby jem dostala

 i takoho muža.

Nedam ša nikomu

 lechko obtorhati,

 budu soj miloho 

dovše vyberati.

Ked trafľu na toho

 što bude ľubiti, 

može mu dovoľu 

može šmilo priti.

No netak jak jedna

 što rada davala,

 jej ruža zostala 

cila obtorhana.

Po listočku nebudu

 nikomu davala, 

žeby obtorhana 

ruža nezostala.

Taka ruža zvedne 

ked je obtorhana,

 pak divča ľutuje

 de vinočok dala.

A tak soj paribci 

na ňa pozerajte, 

ale listky moji

 z ružy netorhajte.

Svij vinok zelenyj

 tomu podaruju, 

kotroho už teper 

serdeňkom miluju.
26 Veľo vody pereteklo
Veľo vod pereteklo 

čistych, kolomutnych, 

veľo ľudi bylo veselych 

veľo bylo smutnych.

Šťasťa i nešťasťa 

po ľudoch chodilo, 

dobri a i plano 

ša ľuďom vodilo.

Zdravy a i chvory

ľude umerali, 

vojaci na frontoch

 jak muchy padali.

Mudry ai hlupy 

spolu ľude žyli, 

palinku pijaci 

i dakoli pili.

Okradali ša, klamali 

bohatstvo hrabali, 

neraz ša pro zlato

 ľude zabijali.
Ženili ša, rozvodžali

 milenky trimali,

 tak jak teper i todi 

banky vykradali.

Što bylo zakazane

 toto porušovali,

 za kradež dakoli 

ruky odtinali.

Jak bylo dakoli

 nič ša nezninilo, 

lem v techniki rapidňi

 ľudstvo pokročilo.

Lem za kradež ruky

 teper neodtiname, 

zato i zlodijiv

 teper vece mame.
27 Čom bym soj nevypil
Že piju palniku 

što komu do toho, 

naj každyj pozerat 

do horca svojoho.
Od mala palinka

 barz mi smakovala, 

na misto moloka

 mi mama davala.

Netiko jak teper 

z čajom mi ridila, 

dobru palinočku

 i mama vypila.

Lem otec ju nepil 

bo mu nechutila, 

ale mama sto rokiv 

zato ša dožyla.

Byl silnym fajčarom 

ťah mal jak z komina, 

v tych najlipšych rokoch

 smertka ho skosila.

Nemusit byti pijak 

chto pije palinku, 

ale lem kvalitnu 

ne daku chabzivku.

Se poharik z mamom 

pred jidlom zme mali,

 i toty planšy jidla 

lipše smakovali.

Palinka v malim lik

 neškodit nikomu,

 ale veľo piťa 

nevede k dobromu.
Chto pije jak vol 

neznat perestati, 

takomu už škoda

 dochtora hledati.

Zato i molody 

od palinky hmerajut, 

nichto im nepomože

 ked rozum nemajut.
28 Sabitka nad Rohuľom
Nad Rohuľom na Poľanki 
vatra ša rozhorila,
 mladež z okolici 
ša tu poschodila.
Totu staru tradiciju 
molody nezabyli, 
sabitku na Jana 
veliku zrobili.

Nedaleko patrija
 stojit derevjana,
 i ona oslavuje 
spolu z nimi Jana.

Kolo vatry jak Indiane 

molody pošidali,

 i Janom špivanky 

šumny zašpivali.

Jak vekše taborisko 
z daleka vypadalo,
 soloninu nad ohňom 
tyž ša opikalo.

Nichto nebyl smednyj

 i vinko ša pilo, 

može ani ostre 

jim tam nehybilo.
Byli tam i staršy 

tyž neľutovali, 

že ša na Rohuľu 

spoločňi vybrali.

Špiv, šmich, vtipy

 vesela nalada, 

až do piznoj noči 

šytkym vytrimala.

Keby každyj rik 

tam ša stritavali, 

žeby kamaradstvo 

tam upevňovali.

Utrimajte na dale 
toty zvyky na Janka, 

naj nad Rohuľom bude 

vesela Poľanka.
29 Karpaty
Karpaty, Karpaty 

dobri nam pid vami,

 tu ša narodili 

otcove i mamy.

I my peršyj raz

 tu vas uvidili, 

ked v kolysci na pole

 malych nas nosili.

Šumiňa vašych stromiv 

špiv ptaškiv sluchali, 

solodeňkym spankom

 pid vami zme spali.

Pid Karpatskym nebom 
nič nam nechybilo, 

do domu nas nesli
 ked ša večerilo.

Tu na čerstvim vzduchu 
zme ša vychovali, 

tu ovečky pasli 
zvonky zme sluchali.

I ked bidnyj kraj
 ťažko ša tu žylo, 

na poličkach kamenistych 
žyto ša rodilo.

Buky, berezy, sosny 
vysoky zvyrastali, 

nejden smerek, jalicu 
z vas už vyrubali.

Potičky malenky

 do sela stikali, 

na nich našy mamy

 lachy často prali.

Na chyžky pid solomom 

už lem spominame, 

v murovanych domoch 

teper už byvame.
30 Červeny ružičky
Červeny ružičky 

v poli rozkvitali, 

vysoko nad chmarami

 kaňi soj litali.
Jak letadla chmary 

soj oblitovali,

 jak keby ša z nimi 

od davna hnivali.

Od davna nepadalo

zemli zvysychali, 

čom už nepopadat 

može ša hnivali.
Gazda z voza koňi 

pomaly vyprihat, 

do pluhu pripravenoho 

ich znovu zaprihat.

Vyoral borozdu

 barz ša porošylo, 

pluhu do toj zemli

 barz ša nechotilo.

Pokaľ dobri nepopadat 

nedasť ša orati, 

darmo ša koniky

 budut namahati.

A midži tym kaňi 

chmary rozhnivali,

 malenky kropaji 

z hory už padali.

Gazda ochabil pluh 

orati ša nedalo, 

jak dobri popadat 

dooru ho rano.

Prez nič popadalo 

vyšol gazda rano, 

zemľa peremokla 

dobri ša oralo.

Poďakoval kaňam 

že mu doč nahnali, 

že koniky sobi 

lechko pluh ťahali.
31 Paribci beťari
Špivali paribci 

večur pid oblačkom, 

moho tam nebylo 

bo už byl vojačkom.

Lem sobi špivajte 

ja na vas nečekam, 

dva roky nedovhy 

miloho počekam.

Budeš ty divočko

 barz dovho čekala,

 povidajut ľude 

že vojna začala.

Keby tota vojna

 i roky trvala, 

na svoho miloho 

ja budu čekala.

Žadna vojna nebyla 
sobi vydumali,
 žeby do komorky 
mojoj ša dostali.
Milyj listok napisal 
žebym ho čekala, 
že ša žadna vojna 
nikde nezačala.

Že je dobryj vojak
 už ho povyšyli, 
na tyždennu dovolenku 
mila ňa pustili.

Do komorky mila 
nepuščaj nikoho,
 bo od mene mila 
nenajdeš lipšoho.

Milyj prišol domu 
zme ša radovali, 
komorku na tyždeň 
pro sebe zme mali.

Na autobus miloho
 jem odprovadila,
 že mu budu virna
 tak jem mu sľubila.

32 Valentina
Spoznal jem Valentinu 

dobru dušu mat, 

i ked jak Tereškovova 

v vesmiri nelitat.
Stojit pevňi na zemli 

čitat, piše, študuje,

 i okresny noviny 

DUKĽU diriguje.

Zaujimat jej šytko
 ľudi navštivuje, 
zo žyvota osudy 
ľudom približuje.
I ona ne lechko 
žyvotom ša prebivala, 
pokaľ z Ukrajiny 
ša do nas dostala.

Neraz i nedvaraz 
zuby zatinala,
 žeby v tim žyvoti 
dašto dokazala.

I ked blizkyj jazyk 
dovho ša trapila, 
žeby v pravopisi 
chyby nerobila.

V tyždeniku DUKLA
 jej meno už zname, 
ale malo chto ju 
osobňi pozname.

Mal jem toto šťasťa 
že ňa navštivila,
 rozhovor do DUKLI 
zomnom urobila.

Taka rozumna žena 
nebyla sklamana, 
može take dašto 
ani nečekala.

Valentina i Alenka 
u nas posidili, 
šytko ša nedoznate 
što zme soj povili.

Že nešumne meno 

ona nam povila, 

šytky mena šumny

 pani Valentina.

Valentin i Valentina 

spolu v kalendari, 

jak by to vypadalo 

keby ša hnivali.
33 Červena kalina
Kalina, kalina

 červena kalina,

povič že mi mila 

čom jes tak zrobila.

Cilyj ročok mila

 lem jes ňa klamala, 

druhoho frajira

 jes sobi trimala.

A ja ti tak viril

 čom jes nepovila, 

može by ňa druha 

virniše ľubila.

Dovho jem ša milyj

 barz rozhodovala, 

žebym ani jednoho 

v laski nesklamala.

Často jem z ružičky 

listočky torhala,

 obtorhana ruža

 pro tebe zostala.

Ťažko jem ša milyj

 barz rozhodovala,

 nejednu ničeňku jem

 pro vas proplakala.

Žyvot pide dale 

zabudeš na mene,

 ked druha virniša 

bude kolo tebe.

Pravdu jes povila 

sercu nerozkažeš, 

peršu lasku zo serca 

už ťažko vymažeš.

Ale stalo ša tak

 jak ša malo stati,

 zbitočňi nam teper 

už milyj plakati.
34 Keby iši raz
Kebym ša iši raz 

na švit narodila, 

inšak by ja sobi

 žyvot zarjadila.

Tak mi kamaratka

 jedna povidala, 

žyvot ji nevyšol 

jak soj planovala.

Od mala snivala 

že bude v šviti znama, 

že bude romany

 ja Verne pisala.

I slavnom herečkom

 tyž chotila byti, 

nepodarilo ša ji 

Holyvod dobiti.

Veľo toho planovala 

tam de byla slava,

 nakonec neznama 

v tim šviti zostala.

Vidiš kamaratko

 jak jes ša sklamala,

 ani jeden žyvot 

neje sama slava.

A ty cilyj žyvot 

o slavi dumala, 

ale na žadnu slavu

 jes rozum nemala.

Začinajme každyj

 lem z tym našto mame,

 i tych najslavnišych 

neraz žyvot sklame.
35 Pidmylo lavočku
Zlamala ša lavočka

 prez malyj jaročok, 

už nebudu chodil 

ja na druhyj bočok.

Na tim druhim boci 

mam ja frajiročku, 

neopravľu sam 

zlamanu lavočku.

Nebudu ku mili 

po lavočki kračal, 

a prez vodu čižmy

 by jem soj zamačal.

Budeš moja mila

 nedovho čekala, 

lavočka ša nova

 robiti začala.

Tota stara lavka 

už dosluhovala,

 derevjany stopy 

voda spidmyvala.

Teper bude nova 

už vymurovana, 

voda bude v jaročku 

už zregulovana.

Tota murovana 

už vytrimat roky, 

zdaleka budeš čuti 

mila moji kroky.

Neplanuju dovho 

ja po ňi kračati, 

choču už ťa mila 

na druhyj bik žati.

Už lem na navštevu 

k rodičom prideme, 

cilyj žyvot mila

 už spolu budeme.
36 Poplatanyj gerok
Poplatanyj gerok.

Baba ša paradila: 

darmo prosil žeby 

novyj mu kupila.

Chodžu poplatanyj

tak jak žobračisko, 

čom babo nekupiš

 nove geročisko.

Doraz bude jarmak 

kus vytrimaj staryj,

 i tot poplatanyj

 je iši neplanyj.

Na jarmaku jak žyd 
budu handlovala, 
žebym dakyj tuňi 
pro tebe vybrala.
Znam ja dobri stara 
jaka ty skupaňa,
 lem pro sebe dorohy
 budeš vyberala.

I kalap diravyj 
novyj by trebalo,
 i daky topanky 
keby nam zostalo.

Rozvjaž totu štrenfľu 
nebuď už skupaňa, 
ne lem ty na sebe
 budeš kupovala.

Dido jak generaľ 
z jarmaku kračali, 
babu jak za moloda 
drahom cilovali.

Što dido chotili 
baba ich sluchala, 
zo štrenfli koruny
 kuščik previtrala.
37 Nedodumanyj zakon
Našy mudry politici

 zakon vydumali, 

žeby ša po lisoch 

zme nebicigľovali.
Lis bude chranenyj

Boh chraň tam vstupiti, 

mohli by zme zvirinu 

v lisoch vyplašyti.

Už na hriby hribar 

dalekohľadom pozeraj,

 ked prideš jak pitľak 

pojimati ša nedaj.
Smačny plody lisa 

už nenazberame,

 bo to by byl prepich 

ked pokutu dame.

Lem lisnym traktorom 

povolenyj vstup, 

chto zakon vydumal 

pochvalenyj buď.

Ani motorkarom 

vstup nezakazali, 

našto terenny bicigľi 

potim vydumali.

Biciglisty lis 

nikda nezdevastujut, 

ale toty stroji

 što stromy stihujut.

To je taka hluposť 

až volat do neba, 

že taky zakony 

pro ľudi netreba.

Keby ste pan prezident 

zakon podpisali, 

što by sobi ľude 

o Vas podumali?

  Naj naša priroda 

služyt pro každoho, 

netreba nam panove 

zakona takoho.
38 Hodvabna soročka
Soročku hodvabnu 

mila mi darovala, 

hodvabnymi nitkami 

kvitky vyšyvala.
Zo šytkych soročok 

najmilša mi byla,

 i monogram mila 

na ňu mi vyšyla.

Takoj istoj farby 

mila bľuzku mala,

 i kvitočky šumny 

na ňi zvyšyvala.

Ked zme ša po misti 

večur prochadžali, 

veľo ľudskych oči 

na nas pozerali.

Takyj krasnyj parik

 iši nevidili, 

može nam dakotry

 ľude zavidili.
I staršy za nami

 ša poobzerali, 

žeby nas očami 

cholem pohlaskali.

Ale my ša dvoje 

krasom nechvalili,

 tak jak dva holubky

 tak zme ša ľubili.

Lem keby nam laska 

dovho vytrimala, 

ani bym miloho 

za zlato nedala.

Lem vytrimaj mila 

iši zme molody,

 neskačme do bazena 

v kotrim neje vody.
Ked laska dozrije 

potim uvidime, 

pak jeden druhoho

 už neopustime.
39 V letadli
Šila žena do letadla 

nikda neletila,

 iši byli na letisku 

Bohu ša molila.

Divka v Ameriky

 listok zaplatila, 

dešat rokiv svoju 

divku nevidila.

Vydavati bez mamy 

tam ša nechotila,

 lem priď mamko moja 

daš blahosloviňa.

Žena ša bojala 

odvahu nabrala,

 ked letuška od strachu

 tabletku ji dala.

Jak už byli hori

 iši ša molila,

 na velike more 

z letadla smotrila.

Bliže jem ku tobi

 milyj pane Bože, 

mimo tebe nichto

 mi tu nepomože.

Pan Boh jej vysluchal 

štastni tam pristali,

 na letisku frajir

i divka čekali.

Svaľba byla vesela

 až dva dni trvala, 

spjatočnu letenku

 divka objidnala.

Spjatočnoho letu 

už ša nebojala,

 na Košyckim letisku 

z letadla schodžala.

40 Rozlučka
Ked išol otec do švita 
dovho zme ša lučili,
 moju i mamkinu holovu 
slzy pokropili.

Musite bez mene 
dajak vytrimati,
 ja mušu robotu 
v tim šviti hledati.

Posylal dolary.

Lipše zme ša mali, 
ale joho ruky 
doma chybovali.

Ani pismo, ani dolary 
dovho zme nedostali, 
što ša z otcom stalo 
dovho zme neznali.

Od joho kamarata 
pismo zme dostali,
 žeby zme ho žyvoho
 doma nečekali.

Stalo ša nešťasťa.

V baňi ho zasypalo,
 i veľo dolariv 
tu po ňim zostalo.

Urobľu mu pohrib 
znam, že nepridete.

Ostatňi dolary 
poštom dostanete.

Obidvoje z mamkom 
horko zme plakali,
 lem nam oznamili 
de ho pochovali.
41 Doorali koňi
Dobri by ša dobri 
poličko oralo,
 keby mi divčatko 
koňi pohaňalo.

Bylo to dakoli 

ked koňi orali, 

može i divčata 

koni pohaňali.

Koniky i gazda 

veľo ša nachodili, 

barz ťažko dakoli 

na zemľoch robili.

Borozdu ku borozdi 

dovho to trvalo, 

pokaľ z jednym pluhom 

pole ša zoralo.

Jak zlipšati robotu

 ľude rozdumovali, 

vecej radličny pluhy 

sobi vydumali.
Toty pluhy teper

 traktory ťahajut, 

derevjany pluhy 

už v muzeach majut.

Ani neveľo rokiv 

jak ša to zminilo, 

dakoli lem ručnom

 kosom ša kosilo.

Može dakde i teper 

orut z konikami, 

bo modernu techniku

 iši nedostali.
42 Zelena čatina
Čatina, čatina 

zelena čatina, 

ty jes se zelena 

či lito, či zima.
Tak jak žena šaty 

sobi nekupuješ, 

každyj rik ihliča 

pokus obnovuješ.

Zato zeleny mate 

sosny i jalici, 

taky isty majut 

i maly jadlivci.

Lem ostatňi stromy 

soj lisťa zmitujut, 

na začatku jari 

novy soj kupujut.

Chcut byti paradny 

tak jak našy ženy, 

nechoťat nositi 

šaty obnošeny.

Ale stromy lisťa 

lem soj obnovujut, 

veľo korun paradnici 

našy potrebujut.

No vy tak jak ženy 

krasu v sobi mate, 

kotru midži ľudi 

radi rozdavate.

Ženy i vy stromy 

krasny vyrastajte, 

svoju krasu nam

 nadale davajte.

Jak z krasnoj prirody 

človek ša raduje,

 tak i krasnu ženu

 každyj obdivuje.
43 Chata pid skalom
Pid velikom skalom 

chata postavena, 

z kamiňa, dereva 

krasňi urobena.
Jak keby tam vyrosla

 tak zapasovala, 

žeby kus oddychu

 turistom davala.

Pokaľ tam vyjdete 

neraz oddychnete, 

tu na skalu, tu na strom 

často soj šadete.

Ked sobi na chaťi 
oblačik otvorite,
 nevidanu krasu
 pid sobom vidite.
Namahavyj vystup.

Tam sil naberete,

 i ked nohy boľat

 neobanujete.

V noči jak keby ste ša 

chmar tam dotykali, 

v posteli jak keby 

zvizdy vas hlaskali.

Takych krasnych chat 

v Tatrach veľo mame, 

ale do toj svojoj 

radi ša vertame.

Dennodeňi turisti 
Tatrami ša motajut, 

každyj daku obľubenu 

v Tatrach chatu majut.

To lem my što blizko 

na nich čas nemane,

 takyj krasnyj kut

malo ho pozname.
44 Stačit štiri slova
Zdravičko, uprimnosť, laska 

zdravyj rozum ku tomu, 

nechybilo by na šviti 

nikda nič nikomu.
Jednoduchy slova 

na oko ša zdajut, 

no z tych slov osudy 

ľudsky ša skladajut.

Keby toty štiri slova

 ľudstvo važňi bralo, 

ku šťastnomu žyvotu 

nič by nechybovalo.
Ľude midži sobom 

by nebojovali, 

byl by mir a vojny 

by zme nepoznali.

Bez zdravička žyvot 

nebavit nikoho, 

čom ša nestarame 

kus lipše o ňoho.

Najčastiše laska 

slovo spominame,

 i podoby lasky 

všelijaky mame.

Z lasky vznikat žyvot 

zato jej radi mame, 

no už menše lasky 

druhym rozdavame.
Keby na cilim šviti 

ľude ša radi mali,

 ani jeden druhoho 

by neokradali.

Stačit štiri slova

 lem ich dotrimajme, 

spory midži sobom 

vecej nehledajme.

Zlobu, nenavisť, vojny 

pošlijme do pekla, 

žeby na zemli krov

zbitočňi netekla.

45 Povili soj „ano“
Pered šteracetšim rokami 

povili soj „ano“,

 tak už v ich osuďi 

bylo zapisano.
Šim rokiv ša stričali.

Od mala ša poznali.

V jednim seli ditinstvo 

svoje prežyvali.

Perša laska zostala 

druhu nehledali, 

zos toj virnoj lasky

 nakonec ša vžali.

I ked korotkyj čas 

daky lasky mali, 

že ku sobi patrjat 

už oboje znali.

Jak v každim manželstvi 

sem tam zaškripalo, 

ale virne serce 

u oboch zostalo.
Že ste tiko vytrimali 

Vam gratulujeme, 

na Vaše zdravičko 

čašu pidojmeme.

Naj Vam služyt zdravľa 

iši dovhy roky, 

žeby dale byli 

šťastny Vašy kroky.

I keď ošiň žyvota 

volosy postribrila, 

žeby dobra nalada 

Vas neopustila.
46 Žyvot v rodiňi
Jak to dobri v rodiňi 

de ša radi majut, 

nadavky ani taniry 

v domi nelitajut.
I ked tam dakotryj 

vystyrkuje rožky, 

mudry slova staršych 

sputajut mu nožky.

Ľude ne baranky 

tyž ša pohadajut, 

ale rozumny sobi 

radi odpuščajut.

Nedobri v rodiňi 

de laska nepanuje, 

de jeden druhomu 

nohy pidkopuje.

Iši horše v rodiňi 
de radi popivajut,
 ťažko svoji diti 
slušny vychovajut.
Sut rodiny de muž 
každyj deň pid parom, 
neraz svoju ženu 
pohlaskat poharom.

Tam pohary, taniry 
po domi litajut,
 žena bere diti 
z domu utikajut.

V každi rodiňi dajakyj 
ten alkohol mame, 
pro hosti abo jak lik
 ho sobi trimame.

De muž ai žena
 holdujut alkoholu, 
tam diti nemajut 
daleko od holodu.

I ja pil dakoli 
vecej jak trebalo, 
priležitosť, kamaratstvo 
ňa k tomu dohnalo.
47 Šťasťa je prelitave
Šťasťa, to je poklad.
Nekaždyj ho najde, 

no ne ku každomu 

na navštevu zajde.

Šťastnyj je tot človek 

kotroho ša trimat, 

chto ho podceňuje 

dovho nevytrimat.

Keby nam tak šťasťa 

na dveri zaklopalo.
Otvor mi kamarat 

ja soj ťa vybralo.

Každyj radi dveri

 by zme otvorjali,

 lem pro sebe šťasťa 

by zme doma mali.

Kolo nas zaperte 

by dovho nevytrimalo, 

žeby i druhym ľuďom

 kuščik šťasťa dalo.

Na trvalyj pobit 

nikde ša nehlasit, 

se lem k prechodnomu 

rado ša prihlasit.

Tot chto terpezlivyj 

može šťasťa najde, 

chto hledat na silu

 nikda ho nenajde.
Keby po obchodoch

 šťasťa prodavali, 

lem bohaty by ho 

se najvecej mali.

Raz šťasťa v žyvoti 

navštivit každoho, 

každyj deň chodime 

blizko kolo ňoho.
48 Divky i paribci
Divčata i paribci 

molodisť využyvajte, 

do chymota manželskoho 

ša neponahľajte.
Toty molody roky

 nazad ša nevernut,

 to skore kamiňa 

vo vodi ša obernut.

Jak motyli voľňi

 teper soj litajte, 

lem najkrajšy kvitky

 sobi vyberajte.

Zos kvitka na kvitok 

nedobri litati, 

tot najkrajšyj jeden

 treba soj vybrati.

Tot kvitok pestujte 

vin ša Vam odminit, 

laska k tomu kvitku 

cilyj žyvot zminit.

Ale už na druhy

 kvitky nešidajte, 

može byti plano

 i z tym počitajte.

Manželsky nevery

 hadky prinašajut, 

zato ša molody 

často rozvadžajut.

Žena muža, muž ženu

 nemal by klamati, 

jednu lasku virnu

 treba soj trimati.
49 Za lisom berezovym
Za lisom, za lisom

 lisom berezovym, 

tam jem ša stričala 

z Jančom sušidovym.
Zo sela tam stežka

 taka uzka vela, 

berezina byla 

daleko od sela.

Jak tam Jančo išol

 ja se pozarela, 

onedovho za nim

 už i ja kračala.

Se z košykom v ruki 

steškom jem kračala, 

že tam budu hriby 

zos Jančom zberala.

Pokaľ ja tam prišla

 hriby už čekali, 

do košyka zme ich 

spolu ukladali.
A tak na bišidu

 času dosť zostalo,

 ale na lasku slov 

veľo netrebalo.

Ani nazad spolu 

už zme nekračali, 

že chodime spolu

 ľude nedumali.

Ale toto často 

ša opakovalo, 

zatajiti lasku 

nijak ša nedalo.

Potim už zme spolu

 na hriby chodili, 

už za svoju lasku 

zme ša nehaňbili.

Nemali zme zašto

 radi zme ša mali, 

ľude bišidovati

 o nas perestali.
50 Padajut orišky
Liskovy orišky 

už z lisky padajut, 

Križlivsky paribci

 frajirky hledajut.

Toty najmolodšy

 už ša poženili, 

už lem stary divky 

v seli zochabili.

Toty stary divky 

už šancu nemajut, 

bo stary paribci

 molodšy hledajut.
Zato stary divky 

ste ša nevydali, 

bo ste soj frajiriv 

dovho vyberali.

Toty stary paribci

 iši šancu majut, 

už prišli po rozum

 tak nevyberajut.

Može i vas stary 

iši by zobrali, 

keby ste po bankach

 miliony mali.

A tak nevahajte.

Dajak ša hledajte.

Kotra mate miliony

 inzerat soj dajte.

Veľo raz orišky 

z lisok opadajut, 

a vy starijete 

ročky pribudajut.
51 Už rozkvitli kvitky
Už rozkvitli kvitky

 na našim chotari, 

počekaj ňa mila 

až do druhoj jari.

Že už ša vozmeme 

zme soj sľubovali, 

žeby zme na sebe

 dovho nečekali.

Od jari do jari 

nebarz dovhyj čas,

 zaj novy kvitočky 

budut kolo nas.
Iši soj tot ročok 

kuščik povolime, 

i ked už tri roky

 jak spolu chodime.

Jak kvitky v oseni 

može nezvedneme,

 jak v jari rozkvitnut 

takoj ša vozmeme.

Pro nas už rodiče 

dom rozostavľali, 

žeby našu svaľbu 

už zme v novim mali.

Budeš tam gazdyňa 

budeme už sami, 

tak ša dobri rodiče 

o nas postarali.
Na dobrim fundušu

 chyžka postavena, 

už i nova draha

 ku ňi urobena.

Bude ša nam mila

 tam dobri byvalo, 

veľo korun nestojala 

dašto nam zostalo.

Lem keby zdravičko

 dobri nam služylo, 

bude ša nam mila 

barz dobri tam žylo.
52 Hazardna hra
Šila soj partija 
ku hri zakazaňi, 
každyj v piňaženci 
veľo korun mali.
Po každi partiji 

novy karty brali, 

pri hri sobi alkohol 

často zapivali.
Tota znama štvorica

 tajne misce mala,

 dovho policija 

ich hnizdo hledala.

Z piňaženky do piňažeňky

 piňazi ša sťahovali, 

raz jeden raz druhyj

 šťasťa v ti hri mali.

Raz soj do partiji 

milionara zobrali, 

ciľom každoho bylo 

žeby ho ohrali.
Milionara ohrali

 to ich ciľom bylo,

 žmurkaňom, ťahakami

 ša im podarilo.

Ked už prohral šytko 

ho nepotrebovali, 

jak ša ho zbaviti

 už rozdumovali.

Policajti, kamaraťa 

už vonku čekali, 

lechko im na ruky 

puta zakladali.

Za pomoči kamarata

 misce odhalili, 

vyhraty miliony 

sobi neužyli.
53 Slovenske narodne povstaňa
Nenadarmo tot deň 
štatne šveto mame, 
na padlych v povstaňi
 sobi spominame.
Takyj malyj narod 
v serediňi Europy, 
i keď neveliku silu 
dali zme do kopy.

Partizani po lisoch 
svoji hnizda mali,
 jak orly na korisť 
na Nimciv litali.

Municija, žyva sila 
na front ša nedostali,
 muničny sklady, mosty 
vo vzduchu litali.

I druhy narody 
ku nam ša pridali, 

Francuzi, Poľaci, Srbi 
v horach bojovali.

Lekše ša na frontoch 
vojskam bojovalo, 
bo veľo vyzbroji 

Nimcom chybovalo.

I ked serce povstaňa

 lechko zlikvidovali, 

vojaci do lisiv 

ša presťahovali.

V otvoreňim boji 

zme šancu nemali, 

zato ša vojaci 

do hor sťahovali.

Partizansky odrjady 

novy ša tvorili, 

veliky starosti 

Nimcom narobili.

Že ša vojna skončila 

podil na tim mame, 

dvacatyjdevjatyj august

 zato pamjatame.
54 Chyžka na berežku
Mojoj miloj chyžka 

stajt na berežku, 

nikda nezabudu

 ku ti chyžci stešku.

Neraz i nedvaraz 

kračal je tom stežkom,

 lechko ša mi išlo 

hori tym berežkom.

Divčatko jak ruža 

se na ňa čekalo, 

z berežka na stešku 

dobryj vyhľad malo.

Chyžka nevelika.

Z rodičami žyla.

Se mi do komorky 

oblak otvorila.

Cilu nič komorku 

pro sebe zme mali, 

zvizdy i mišačok 

tam nas vartovali.

Toty modry očka 

ku ňi ňa ťahali, 

trafil bym i keby 

oči zaviazali.

Od miloj jak svitalo

 dobri ša kračalo, 

ani psiča male 

na ňa nebrechalo.

Take mile psiča 

dobri ňa poznalo, 

se pid oblačikom 

večur ňa čekalo.

55 Sered morja
Sered morja korab 

silnyj vitor duje, 

po vlnach jak čajka

 sobi polituje.

Postihujte plachty!

kapitan prikazuje,

 silna burka ku nam 

už ša približuje.

Ani nebylo koli 

plachty posťihovali, 

žeby silny vitry

 ich nepotorhali.

Kormidelnik i kapitan

 na palubi zostali, 

ostatňi v pidpalubi 

burku prečekali.

Iši dobri že burka 

dovho netrimala, 

tota stara loď 

burku vytrimala.
Nejednu taku burku

 už loď prekonala, 

skoro tiko rokiv 

jak kapitan mala.

I ked sťažňi na ňi 

neraz vymiňali, 

veľo raz potorhany

plachty zošyvali.

Nemornici staru loď

 jak za mamu mali, 

jak molody plavčici

 na ňi začinali.

I „Santa Marija“ loďi

 oni nazov dali, 

zato take šťasťa 

pri plavbi se mali.
56 Čom jes nevirila
Moja frajiročka 
ňa neposluchala, 
jak jem predpovidal 
ta tak ša sklamala.
Trimaj ša lem mene 
frajiročko moja, 
nebude ťa boliti 
za druhym holova.

A ty nesluchala
 mi jes nevirila, 
zato frajiročko 
jes tak pochodila.

Falošnikovi vinok
 zadarmo jes dala, 
teper budeš ditinu 
malu kolysala.

Ne ty perša byla 
z kotrom tak urobil,
 a ty dobri znala 
že ku druhi chodil.

Teper budeš moji 
slova spominala, 
čom jes sobi mene 
mila nezobrala.

Ja soj našol druhu

 kotra mi virila, 

až do svaľby vinok 

zelenyj nosila.

Z lasky zme ša žali 

dobri urobila, 

ty budeš slobodnom

 mamičkom chodila.

Ťažko sobi ťažko 

partnera vyberame, 

najvirniša laska 

ľudi často sklame.

I ked soj dumame 

že to bude prava, 

nejednoho taka 

laska už sklamala.
57 Što to sut za ľude
Što to sut za ľude 

že lem nadavajut?

dakotry na očach

 asi klapky majut.

Z ničim nespokijny 

nichto im nepovoli,

 že ne taky časy

 jak byli dakoli.

Švit ide do peredu

 čom z nim nekračame?

takyj slabyj prehľad

 o tim šviti mame?

Ked ša nič nerobit

 ľude nadavajut, 

tym što chcut robiti 

nohy pidkopuvajut.

Nelem v našim seli 

takych ľudi mame,

 tych što nadavajut 

už dobri pozname.

Nelechko starostove 

i poslanci to mate, 

darmo, že ša dobri 

o selo starate.

Dakotry vašu robotu 

ani neuznavajut, 

že zrobite zazraky 

dakotry dumajut.

Misto nadavaňa 

keby pomahali, 

inšak našy sela 

už by vyzerali.

Kotry dobri robite

 takych ša nevšimajte,

 že sut v seli nuly 

najavo im dajte.

Chto nerobil z ľudmi 

tot lem kritizuje, 

že vin najmudriše

 v seli rozhoduje.
58 Rachovo
Z Užhorodu do Chustu 

de prestavku zme mali, 

vo Velikim Byčkovi

 tam nas privitali.
Dobri nas pohostili 

jak brativ nas prijali, 

ostatňi do Rachova 

zme odcestovali.

Nevelike mistečko 
dookola poloniny,
 jak keby zme prišli 
do znamoj rodiny.
Naše družstvo „Verchovina“
 i ich tak ša zvalo,

 zato midži sobom 
družbu nadviazalo.

Prekrasny poloniny 
smereky i jalici,
 na tych poloninach 
korovky i vivci.

Dobri nam tam bylo 
šadi nas povodili,
 i kupeli „Jasiňa“ 
zme soj posmotrili.

Bila i Čorna Tisa 

dvi riky ša stričajut, 

i kartonnu fabriku 

u Rachovi majut.

Každyj každoho poznat 

jak braťa soj žyjut, 

toto svoje mistečko

 jak mamu milujut.

I oni nas navštivili 

zme ich pohostili,

škoda, že zme totu

 družbu už stratili.

Družstva ša rozpali 

družba stroskotala, 

ale dobra spominka 

u ľudi zostala.

Pozdravuju Rachovčaniv

 i prijateľa Iľju

 i cilu prekrasnu 
Vašu Huculčinu.

Naj ša Vam Rachovčane 

šytko dobri darit, 

bo dobru robotu 

každyj rad pochvalit.
59 Nepravda že z opic pochadžame
Nepravda, že z opic ľude

 pochadžame,

 i ked ša dakoli 

jak oni chovame.
Že pochadžame z opic 

vedci nam tverdili, 

podľa novych vyskumiv 

šytky ša mylili.
Bliže ku človeku 

druhy tvory mali, 

nezname čom opicu

 pravi soj vybrali.

Druhy tvory jak opici 

po stromoch neskakali, 

blizko mali k človeku

 po zemli kračali.

Jak to vlastňi bylo 

lem filozofujeme, 

neznam, či ku pravdi 

dakoli prideme.

Podľa naboženstva: 

v bibliji čitame, 

Boh stvoril Adama

 tam je napisane.

Potim z rebra Evu 

tak tam napisali, 

ani jedno na opicu

 ša nepodobali.

Potim de je pravda?

Dva švity ekzistovali?

abo jeden sobi

 mudry vydumali?

Pravda je lem jedna.

Ťažko jej dokažeme.

Miliony rokiv do zadu 

ani nemožeme.

Ani vedci ani veštci 

malo dokazali, 

jak keby hrabľami 

nočnu tmu hrabali.
60 Hudba radisť prinašat
Hudba radisť prinašat 

každomu jednomu, 

bez hudby by bylo smutňi

 každomu jednomu.

Ked dobra nalada 

soj pošpivujeme, 

z času na čas radi 

soj zatancujeme.

Smutnu hudbu nichto 

barz radi nemame,

 bo se pri ti smutni 

slzy prelivame.
Krov hudba vesela 

rozprudit každomu, 

dobra hudba, špiv 

neškodit nikomu.

Pri dobri muzici 

človek oddychuje, 

staršyj i molodyj 

rad soj zatancuje.

I chvoroho človeka 

hudba utišuje, 

ani ťažku chorobu

 tak nepociťuje.

Keby človek chodil 

se lem zadumanyj, 

od roboty by byl 

tak jak dorubanyj.
Malokoli smutnyj 

chto hudbu miluje,

 takyj človek veselyj 

sobi pošpivuje.

Hudba ličit, ukludňuje

 i radisť rozdavat, 

na dobru muziku 

nichto nenadavat.

Cilym žyvotom nas

 hudba doprovadžat,

 i todi ked zo švita 

človek už odchadžat.
61 Basnička pro mene
Na tot prekrasnyj verš

 takoj reaguju, 

ja ti milyj Jožku 

bars krasno ďakuju.

Bylo nas jedenasť 

je už nas lem desiat, 

ľude povidajut 

že budut nas vešať.

Ale to nepravda

 lem tak povidali,

 moji kolegove 

davno pohmerali.

Melnik iz Kružľovy 

Žak zos Vapenika,

 ja z Ladomirovoj 
Novak z Vyšňoho Orlika.

Ja byl najmolodšyj 

pri nich jak prilipok, 

ľude nas nazvali 

že my zme štvorlistok.

My jeden druhomu

 radi pomahali,

 žeby na nas ľude

 v dobrim spominali.

De rozumňi žyjut

 to si pomahajut, 

bo učeny ľude 

z neba nepadajut.

Ja by sa ti Jožku 

može skore ozval, 

ale meno Andraš 

v Kružľovi nepoznal.

Dobri ja ťa poznam 

jak staroho groša, 

bo jes často chodil 

z Mižom do Gajdoša.

Kebys chcel dakoli 

dajakoj pomoči, 

možeš ša ozvati

 ci vodne ci v noči.

Nikolaj Hvozda

Ladomirová

Basnička uverejnená dňa 6. augusta v týdenníku „DUKLA“
62 Na jarmak do Prešova
Išla baba išla 

neznala de pride, 

žviduje ša chlopa

 že ci dobri ide.

Neznam babko draha 

de vy cestujete, 

a čom ša na drahu

 mene žvidujete.

Znate chlope drahyj 

nikda jem necestovala, 

do Prešova na jarmak 

dnes jem ša vybrala.

Neznam ci do spravnoho

 autobusu jem šila, 

že ci dobri idu 

zatom ša prosila.

Nedobri ste šili.

Tot do Bardejova.

Tamtot što odyšol 

išol do Prešova.

Naokolo bliže?

Pidete z Bardejova, 

pizniše pridete 

do mista Prešova.

Abo v Bardejovi 

na richlik šadete,

 skorše na tot jarmak 

babičko pridete.

Jak dobri chlopiku 

že jem ša žvidala, 

v žyvoti richlikom

 jem necestovala.

Baba na stanici 

soj listok kupila, 

a nebylo koli 

už v Prešovi byla.

Jak didovi povidala 

dido ša šmijali,

 že soj taku hlupu 

za ženu zobrali.
63 Dovolenka
Čas dovolenkovyj 

každyj soj vyberat,

 na hory, ku morju 

veľo ša poberat.
Dachto cilyj rik 

na dovolenku šporit, 

ale hneskaj každyj 

soj to nedovolit.

Toty što na učtoch 

miliony majut,

 prepichovu dovolenku 

sobi vyberajut.

Možut soj po cilim 

šviti cestovati, 

prepichovy hotely

 možut vyberati.

Chudak dovolenku 

na robotu potrebuje,

 bo sobi dajaku 

chyžočku buduje.

Veľo rokiv na ňu

 korunky šporili, 

žadnu dovolenku

 soj nedovolili.

Dovolenku každyj 

jeden potrebuje,

 i ked do dalekych 

krajin necestuje.

Prekrasnu prirodu 

i tu doma mame, 

ale zahraničňi

 lem prednosť davame.

Dovolenka nato 

žeby zme odpočivali, 

žeby zme roboti 

kuščik pokij dali.

Najlipše dochodkarim 

bo už stalu majut,

 bo z dochodku o mori

 lem sobi dumajut.
64 Nehaňbme ša že zme Rusine
Ja Rusin byl i budu...

što už zabyvame?
taku korotku pamjať 

my Rusine mame?

Že za svoju kulturu 

i reč ša haňbime?

Nedobri Rusine 

nedobri robime.

Veľo ku Rusinim 

ša nepriznavame, 

Ukrajinsku, Slovensku 

narodnosť davame.

Žaden Slovak neuznat 
že my zme Slovaci, 
ale ša z nas šmijut!

„Slovensky Rusnaci“

Festival vo Svidniku 
chto robit? Rusnaci!

nerobľat ho Ukrajinci
 a ani Slovaci.

I v muzeu vo Svidniku 
šytko je Rusinske, 
ta čom ho zoveme
 že je Ukrajinske?

Nikda Ukrajinciv tu 
veľo zme nemali, 

Pidkarpatsky Rusine 
se nas tak volali.

I ked Ukrajinci 

dajaky tu žyli, 

ale počtom Rusini 

se ich prevyšyli.
Jak keby pred nimi 

zme ša podceňovali, 

šytko Ukrajinske 

u nas zme nazvali.

Duchnovič byl Rusin

Didadlo Ukrajinske mame, 

na jedňi ruci Ukrajinskych 

herciv spočitame.

Kolo Poľskych hranic

sela Rusinsky mame, 

i ked ku Rusinim 

ša nepriznavame.

K Ukrajinski narodnosti
 ľudi prinutili, 
ale našy mamy nas 

Rusiniv rodili.

Nemam žaden dovod 
na nich nadavati, 
ale svoje ľude 
soj nedajme žati.

Tiko zme vo Svidniku 

Ukrajinciv mali?

čom zme Ukrajinske 
muzeum nazvali?

Hlasme ša ku svojomu.

Veľo nas Rusiniv, 
jakych to ste mamky 
vychovali syniv?

Ruština švitovyj jazyk.

Seredňi školy zme mali, 

čom zme potim Ukrajinsky

 školy zakladali?

Chto urobil chybu?

dobri podumajme, 

jak braťa i sestry 

spolu ša trimajme.

I ja mam napisanu 

narodnosť Ukrajinsku,

 no radše bym pisal 

narodnosť Rusinsku.

I Varchol byl Rusin 

zos blizkoj Mikovy,

 nichto mu za narodnosť

 nedaval okovy.
65 Ticha nička
Ticha rička byla 

lem vitrik poduval, 

že idu ku mili 

barz jem ša raduval.

Dovho zme ša nevidili 

v Ameriki byla, 

žeby daky dolary 

sobi zarobila.

I ked zme soj často 

pisemka pisali, 

pri odchodi zme soj 

virnosť sľubovali.

Nechcel jem viriti 

že ňa tam nesklame,

 že jedno na druhe 

roky počekame.

Ale tak ša stalo.

Mila nesklamala, 

že ide do kraju 

telegram poslala.

Serdečko od radosti 

v hruďi silno bilo, 

tak jak keby šytko

 toto ša mi snilo.

No to nebyl sen 

skutočnosť to byla, 

z dalekoj Ameriky

 vernula ša mila.

Nohy ša mi trjasli 

pid dverjami stoju, 

konečňi uvidžu

 frajiročku svoju.

Objimaňu, cilovaňu 

nebylo kince kraja, 

mila do Ameriky 

už ša nevetrala.

Toty dovhy roky 

barz nam chybovali, 

do biloho rana 

zme ša objimali.
66 Ľudska duša
Slovo „duša“ v žyvoti

 často spominame, 

ale takyj organ 

my v tili nemame.
Už vypustil dušu 

pri smerti povidame, 

kotru to čast tila 

sobi spominame?

Barz dobryj byl človek

 dobru dušu mal,

 určiti do neba 
Panbožko ho žal.

Dušu Bohu! Dukaty nam!

Zbojnici heslo mali, 

ked bohatym ľuďom 

dukaty zobrali.

Što to duša je 

ked jej nevidime?

každyj soj nedumat 

že na vzduch myslime.

Že plany i dobry

 v žyvoti dušy mame, 

jak potim podľa dušy

 človeka pozname?

Veľo jem rozdumoval 

že de može byti, 

a jak može človek 

dušu vypustiti.
Totu dušu každyj 

pľucami dychame,

 tam de neje vzduchu 

žyvot perestane.

Duša to je vzduch

 kotryj vdychujeme,

 k ľudskomu žyvotu 

ho potrebujeme.

Že dušu nemame

 tomu nevirite?

ani vzduch što dychame

 tyž ho nevidite.
67 Bludila
Zabludila žena v liši

 ked hriby zberala, 

tak jak bludna vivca

 lisom ša motala.
Što ša zomnom stalo

 že jem pobludila?

od mala na hriby 

lem tu jem chodila.

Dachto mi porobil?

Abo što ša stalo?

ani raz po liši 

ňa tak nemotalo.

Šila soj na pňak 

dovho rozdumuje, 

a zrazu brechaňa 

po liši psiv čuje.

Iši des daleko 

jak psy zabrechali, 

asi poľovnici 

na zvir poľovali.
Už prišla ku sobi 

už ša spamjatala,

 i lis na okolo 

už dobri poznala.

Do kobrika iši 

hriby dozberala, 

do domu ša už
 barz neponahľala.

Kolo ňoj vyplašena 

serna perelitila, 

psiv što jej jimali

 z blizka uvidila.

Potim prišli poľovnici

 ta im povidala, 

jaka prihoda dnes 

v liši ša ji stala.

Nevy perša paňi 

lisom ša motali, 

takych zabludilciv

 neraz zme hledali.
68 Krasna ruža
Taka krasna ruža 

kvitne na oblaku, 

keby i ja mal 

frajiročku taku.
Iši jem molodyj

 jak tota ružička, 

može taka rosne

 pro mene divočka.

Budu soj pomaly 

dakde hledal taku,

 može bude krajša

 jak tota v oblaku.
I mamka povidat:

Hledaj soj dajaku, 

žeby nebyla taka

 jak strach sered maku.

Veľo krasnych divčat 

rosne dookola,

 tota našumniša

 synu bude tvoja.

Žeby ňa v starobi 

dobri obchodžala, 

žeby druhom mamom 

synu ňa volala.

Taku mamko moja 

budu hledal sobi, 

žeby nam obojim

 pri ňi bylo dobri.

Žeby Vas mala rada

 ditočky i mene, 

može taku mamko

 lem dakde najdeme.

Pačit ša mi mamko

 jedna v Dobroslavi, 

už paru raz spolu

 zme bišidovali.

Z chudobnoj rodiny 

a nenamyšlena, 

bude z ňoj mamočko

 pro ňa dobra žena.
69 Politicky dresy
Na piši zoňi dvome 

znamy ša stritili, 

dovšu dobu vo Svidniku

 už ša nevidili.
Jeden byl Kadehak 

druhyj byl zo Smeru, 

malo koli mali 

naladu veselu.

Byli dobry kamaraťa 

dobri ša poznali, 

no pri politiki 

brata nepoznali.

Koalicija z opoziciom

 do hadky ša pustili, 

keby neprišol treťi

 ta by ša pobili.

Jak zbačili komunistu 
kuščik perestali,
 obidvome na ňoho 
už ša rychtovali.
Prišol ku nim bliže.

Što ša tak hadate, 
vy dvome što geroky 
často perevertate.

Znali že mat pravdu 
kuščik povolili, 
a čuduj ša švite 
ho i pozdravili.

Netreba ša chlopi 
pro politiku hadati, 
spoločne vychodisko
 treba nam hledati.

Tak jak v parlamenti 
lem ša se hadame, 
čom za jeden motuz 
spolu neťahame?

Znali že mat pravdu.

Neoponovali.

Jak rozumny ľude 
soj pobišidovali.
70 Vesele selo
Kružlova, Kružlova 

dos velike selo,

 keby ne Romove 

neje tu veselo.

Našy spoluobčane 

smutok nepoznajut,

 po večeroch sobi 

každyj deň špivajut.

Divok i paribkiv 

našych malo mame, 

može na dvoch rukach 

šytkych spočitame.

Kružlova, Kružlova 

nabuď zato smutna,

 nebude se teči 

voda kolomutna.

Lem toty molody 

doma ša trimajte, 

do švita zo sela 

šytky nechtikajte.

Romove pomaly 

nas pererastajut,

 lipše o potomstvo

 jak my ša starajut.

Tak jak vy zo sela

 oni neodchodžajut, 

bo oni Križľovu 

strašňi radi majut.
Pomaly Kružľova 

bude romske selo, 

no cholem tu bude 

každyj deň veselo.

Žeby tak nebylo 

doma zostavajte, 

zahaňbiti Romim 

nichto ša nedajte.

Tiko „čavoro“ jak oni 

nemusite mati, 

ale počet bilych

 možete pidňati.
71 Tancovalo divča
Tancovalo divča 
z večera do rana,
 cilkom novy čižmy 
do rana ščuchala.

Tak jak žyve stribro
 tak ša obertala, 
nejednoho paribka
 v tanci ukonala.

Že je malyj čortik 
paribci jej zvali, 
ale radi zňom 
šytky tancovali.

I na čižmy novy 
ša ji poskladali, 
lem žeby z čortikom
 soj zatancovali.

Dobri tancovala 
i šumňi špivala, 
takyj krasnyj holos
 tam žadna nemala.

Lička do červena 
prekrasna postava, 
na svoju mamičku 
cilkom ša pridala.

Šytky chlopci zaňom

 radi pozerali, 

ale mimo tancu 

už šancu nemali.

Znala, že je krasna

 i tak ša chovala, 

byla paradnica 

sobi vyberala.
